
			Reunido en Bueu, o 6 de maio de 2017, o xurado da XX edición do Premio de Poesía Johán Carballeira, constituído por Pura Tejelo, Ramón Nicolás e Antía Otero, actuando como secretario Xabier Framil, animador sociocultural do Concello de Bueu, acordou conceder o premio á obra Galicia en bus, de María Reimóndez.

		

	
		
			Para a miña mai María José Meilán e 
para o meu pai Mariano Reimóndez. 
Porque todos os camiños parten e regresan a vos.

		

	
		
			Se ben nun primeiro momento o obxectivo inicial deste estudo foi o sistema de transporte público na Galiza, ante a inexistencia dunha liña ferroviaria minimamente significativa, decidiuse cinguir o eido de traballo ás liñas de transporte interurbano, noutras palabras, o autobús.

			RODA, M. O transporte público rodoviario na Galiza

		

	
		
			
PUNTOS DE PARTIDA 

			Non hai razón científica para que o centro do mundo non estea a rentes do mar pois o mundo definímolo as persoas cos nosos pasos e a extensión do eco que estes marcan. 

			RODA, M. O transporte público rodoviario na Galiza 

		

	
		
			

			Pola mañá a cidade ole

			a unha persoa acabada de levantar

			do mar

			a lonxa aberta

			o sol agochado no fondo

			das cunchas e as mareas

			as quendas de noite na Citroën

			as nenas que agardan

			para ir á escola.

			Polas mañás a cidade ole

			mentres as persoas

			mesmo de día

			aos cheiros e arrecendos

			dormen.

		

	
		
			

			Azul da fin do mundo

			cidade

			que me acolles

			colles e levas

			que me agardas.

			Viva e vital

			polos tellados destinan

			en escaleira 

			dende os cumios

			ata o mar.

			A pregunta dos teus egrexios outeiros:

			«Por que tanto me escarallan?»

		

	
		
			

			Se cadra algunha vez

			o centro do mar ole

			a cidade.

			Mais hoxe

			como tantos días

			o centro da cidade

			ole a mar.

		

	
		
			

			O bus avanza

			e Vigo fica

			un reduto de sol.

			Ese clima devalado

			co mar abrazado ao fondo.

			Dende cando ese clima?

			Coñeceríano Códax e Mendiño?

			María Soliño?

			A memoria dos seres humanos

			non dura.

			É curta.

			Apenas un par de xeracións

			e os grandes fitos 

			e os ritmos cíclicos

			desaparecen diante dos ollos.

		

	
		
			

			A fábrica de polos

			chámolle eu ao pasar

			saudando ou despedindo coas ventas

			Pontevedra.

			A fábrica de polos

			chámolle eu

			mesmo se os polos non os fabrican

			máis ca as galiñas.

			Os pitos.

			Pitiños asados.

			O cheiro abre 

			as comportas eternas

			do pasado

			cando era case meniña

			en Gran Bretaña

			camiñando cun peto lila

			sentíndome observada

			polo meu cabelo negro

			nun lugar antigo, alleo

			ao asunto ese multicultural.

			No camiño estreito cara ao colexio

			ás veces atopaba un vello

			que me falaba.

			E agora de adulta

			espero non ter corrido

			ningún perigo.

			Porque cando unha é moza,

			como lles pasa aos pitos,

			é difícil saber

			qué é amabilidade

			e qué a gana de esfolala a unha viva.

		

	
		
			

			Non me afago a que Lugo sexa

			unha estación de paso.

			Sinto gana de berrar

			«son estes os meus lugares».

			Mais calo e acomodo

			a roedora soidade 

			e a imposibilidade de baixar

			cando unha ve pasar diante de si

			un anaco do fogar.

			Outro día será.

		

	
		
			

			Nacín e crecín entre troncos

			tras da miña casa a serra

			onde as árbores caídas

			xogaban a ser bosques

			e escolas

			e casas 

			e refuxios de animais

			e fadas.

			Aínda hai días,

			moito tempo pasado xa dende o incendio

			moito tempo despois de que as cegoñas

			deixasen de aniñar na torre derruída

